
1. Ընթացիկ իրավիճակը և իրավական ակտի ընդունման անհրաժեշտությունը
Ընդունելով քաղաքացիների առողջության պահպանման արդյունավետությունը բարձրացնելու գործում ազգային հեռուստաբժշկական համակարգերի արդյունավետ օգտագործման, ինչպես նաև ժամանակակից գիտական տեխնոլոգիաների և նորարարությունների կիրառմամբ ԱՊՀ մասնակից պետությունների առողջապահության համակարգերի կատարելագործման կարևորությունը` 2010 թվականի նոյեմբերի 19-ին Սանկտ Պետերբուրգում ստորագրվել է «ԱՊՀ մասնակից պետությունների՝ համատեղելի ազգային հեռուստաբժշկական համակարգերի ստեղծման և դրանց հետագա զարգացման ու օգտագործման գործում համագործակցության մասին» համաձայնագիրը (Համաձայնագիր): Համաձայնագրի նպատակն է ԱՊՀ մասնակից պետություններում համատեղելի ազգային հեռուստաբժշկական համակարգերի ստեղծումն ու դրանց փոխգործակցության հետագա ապահովումը` սույն Համաձայնագրի մասնակից պետությունների բնակչությանը որակյալ և հանրամատչելի բժշկական օգնություն ցուցաբերելու նպատակով՝ անկախ սոցիալական դիրքից և բնակության վայրից:
Համաձայնագրի վերաբերյալ Հայաստանի Հանրապետության կատարած վերապահման համաձայն Հայաստանի Հանրապետությունը կմասնակցի համատեղելի ազգային հեռուստաբժշկական համակարգերի ստեղծման մասին Համաձայնագրի իրականացմանը` այդ նպատակների համար պետական բյուջեով նախատեսված միջոցների շրջանակներում:
Համաձայնագրի դրույթների համաձայն՝ ԱՊՀ անդամ երկրները և առողջապահության ոլորտում շահագրգիռ կազմակերպությունները ակտիվորեն փոխգործակցում են՝ բարձրացնելու ժամանակակից համատեղելի հեռաբժշկության համակարգերի և առաջադեմ տեղեկատվական տեխնոլոգիաների ներդրման ինտենսիվությունը։ 
Հաշվի առնելով առողջապահության ոլորտում հեռուստաբժշկական տեխնոլոգիաների կիրառմամբ բուժօգնություն կազմակերպելիս և տրամադրելիս բուժաշխատողների հեռահար փոխգործակցությունն ապահովող տեղեկատվական համակարգերի զարգացման ներկա վիճակն ու միտումները, ինչպես նաև ԱՊՀ մասնակից պետությունների օրենսդրական փոփոխությունները` անհրաժեշտություն է առաջացել թարմացնել Համաձայնագրի դրույթները։ 
«ԱՊՀ մասնակից պետությունների` համատեղելի ազգային հեռուստաբժշկական համակարգերի ստեղծման և դրանց հետագա զարգացման և օգտագործման գործում համագործակցության մասին» 2010 թվականի նոյեմբերի 19-ի համաձայնագրում փոփոխություններ կատարելու մասին» արձանագրության (այսուհետ՝ Արձանագրություն) նախագիծը ներառվել է ս.թ. մայիսի 24-ին կայանալիք ԱՊՀ կառավարությունների ղեկավարների խորհրդի նիստի օրակարգի նախագծի 5-րդ կետում:
Արձանագրության նախագիծը լրացնում է առողջապահության ոլորտում ժամանակակից տեղեկատվական տեխնոլոգիաների և հեռուստաբժշկության համակարգերի ներդրման կարգավորման համաձայնեցված մոտեցումների գործնական իրականացմանն ուղղված միջոցառումների շարքը` հիմնվելով ԱՊՀ մասնակից պետությունների առկա մոտեցումների, ինչպես նաև այս ոլորտում մշակված լավագույն փորձի վրա:
Հաշվի առնելով վերոգրյալը և կարևորելով  բժշկական օգնության ստացման և ցուցաբերման ընթացքում բարձրակարգ հեռուստաբժշկական ծառայությունների դերը` ՀՀ առողջապահության նախարարությունը կարևորում է ԱՊՀ երկրների հետ համագործակցության խորացումը և նպատակահարմար է համարում ստորագրել ««ԱՊՀ մասնակից պետությունների համատեղելի ազգային հեռուստաբժշկական համակարգերի ստեղծման և դրանց հետագա զարգացման ու օգտագործման գործում համագործակցության մասին» 2010 թվականի նոյեմբերի 19-ի համաձայնագրում փոփոխություններ կատարելու մասին» արձանագրությունը: 

2. Կարգավորման նպատակը 
Արձանագրության նախագիծը նախատեսում է տարածաշրջանային և ազգային հեռուստաբժշկության խորհրդատվական և ախտորոշիչ համակարգերի ինտեգրման վրա հիմնված միասնական բժշկական տեղեկատվական հարթակի ստեղծման ոլորտում ԱՊՀ մասնակից պետությունների փոխգործակցության շրջանակի հստակեցում և ընդլայնում` հաշվի առնելով ԱՊՀ մասնակից երկրների քաղաքացիներին հեռուստաբժշկության ծառայությունների մատուցման նոր հնարավորությունների ի հայտ գալը, այդ թվում` տեղեկատվական հաղորդակցության ժամանակակից տեխնոլոգիաների կիրառման վրա հիմնված բարձր տեխնոլոգիական բժշկական օգնության։

3. Նախագծի մշակման գործընթացում ներգրավված ինստիտուտները և անձինք
Արձանագրության նախագիծը մշակել է ԱՊՀ գործադիր կոմիտեն՝ հաղորդակցությունների ոլորտում Տարածաշրջանային համագործակցության հետ համատեղ՝ ԱՊՀ մասնակից պետությունների համապատասխան նախարարությունների և գերատեսչությունների առաջարկությունների հիման վրա։

4. Ակնկալվող արդյունք
Համաձայնագրի թարմացումը թույլ կտա ԱՊՀ մասնակից պետություններին շարունակել աշխատանքը համատեղելի ազգային հեռուստաբժշկության համակարգերի ներդրման և զարգացման ուղղությամբ՝ հաշվի առնելով նոր իրողությունները, ինչպես նաև կնպաստի փոխգործակցությանը Եվրասիական տնտեսական միության շրջանակներում՝ հաշվի առնելով, որ Համաձայնագրի կողմերը համարվում են Եվրասիական տնտեսական միության անդամ երկրներ։
Համաձայնագրում փոփոխություններ կատարելու մասին արձանագրության ընդունումը կբարելավի ԱՊՀ մասնակից պետությունների առողջապահական համակարգերի կատարելագործման ոլորտում նախկինում ձեռք բերված պայմանավորվածությունների իրականացման համակարգային հիմքերը՝ ժամանակակից բարձր տեխնոլոգիաների և նորարարությունների կիրառման հիման վրա, ինչպես նաև ապահովել պայմաններ Համաձայնագրի մասնակից պետությունների քաղաքացիներին հեռաբժշկության տեխնոլոգիաների կիրառմամբ ժամանակին բժշկական օգնություն տրամադրելու նպատակով համապատասխան միջոցների մշակման համար։
Համաձայնագրում փոփոխություններ կատարելու մասին արձանագրության ստորագրումը չի բխում Հայաստանի Հանրապետության կառավարության 2021-2026 թթ. Ծրագրի միջոցառումների  իրականացումից:

